
Riżoluzzjoni tal-Parlament Ewropew dwar is-seduti ta' smigħ li għaddejjin skont l-
Artikolu 7(1) tat-TUE rigward il-Polonja u l-Ungerija
(2022/2647(RSP))

Il-Parlament Ewropew,

– wara li kkunsidra l-Artikoli 2 u 7 tat-Trattat dwar l-Unjoni Ewropea (TUE),

– wara li kkunsidra l-Artikolu 5 tat-TUE, b'mod partikolari l-prinċipji tal-għoti tal-
kompetenzi, tas-sussidjarjetà u tal-proporzjonalità li jillimitaw is-setgħat tal-UE,

– wara li kkunsidra l-Artikoli 31 u 32 tal-Konvenzjoni ta' Vjenna dwar il-Liġi tat-Trattati 
tal-1969 li jassenjaw is-supremazija lill-bona fide u approċċ litterali għall-
interpretazzjoni tat-trattati u jillimitaw b'mod wiesa' r-rikors għall-iskop u kriterji oħra 
ta' interpretazzjoni għal każijiet ta' assurdità manifesta u ambigwità ġenwina,

– wara li kkunsidra l-Opinjoni Nru 1/2018 tal-Qorti Ewropea tal-Awdituri tas-
17 ta' Lulju 2018 dwar il-proposta tat-2 ta' Mejju 2018 għal regolament tal-Parlament 
Ewropew u tal-Kunsill dwar il-protezzjoni tal-baġit tal-Unjoni f'każ ta' nuqqasijiet 
ġeneralizzati fir-rigward tal-istat tad-dritt fl-Istati Membri1,

– wara li kkunsidra l-opinjoni tas-Servizz Legali tal-Kunsill tal-25 ta' Ottubru 2018 dwar 
il-kompatibbiltà mat-Trattati tal-UE tal-proposta għal regolament tal-Parlament 
Ewropew u tal-Kunsill dwar il-protezzjoni tal-baġit tal-Unjoni f'każ ta' nuqqasijiet 
ġeneralizzati fir-rigward tal-istat tad-dritt fl-Istati Membri,

– wara li kkunsidra r-Regolament tal-Kunsill (UE, Euratom) 2020/2093 tas-
17 ta' Diċembru 2020 li jistabbilixxi l-qafas finanzjarju pluriennali għas-snin mill-2021 
sal-20272,

– wara li kkunsidra r-Regolament (UE, Euratom) 2020/2092 tal-Parlament Ewropew u 
tal-Kunsill tas-16 ta' Diċembru 2020 dwar reġim ġenerali ta' kondizzjonalità għall-
protezzjoni tal-baġit tal-Unjoni3 (ir-Regolament dwar il-Kondizzjonalità tal-Istat tad-
Dritt),

– wara li kkunsidra s-sentenzi tal-Qorti tal-Ġustizzja tal-Unjoni Ewropea (QĠUE) tas-
16 ta' Frar 2022 fil-Każ C-156/21 L-Ungerija vs Il-Parlament u l-Kunsill4 u l-Każ C-
157/21 Il-Polonja vs Il-Parlament u l-Kunsill5,

– wara li kkunsidra s-sentenza K 3/21 tat-Tribunal Kostituzzjonali Pollakk tas-
7 ta' Ottubru 2021, li ġiet ippubblikata fil-gazzetta uffiċjali tal-Polonja, Dziennik Ustaw, 

1 ĠU C 291, 17.8.2018, p. 1.
2 ĠU L 433 I, 22.12.2020, p. 11.
3 ĠU L 433 I, 22.12.2020, p. 1.
4 ECLI:EU:C:2022:97.
5 CLI:EU:C:2022:98.

fit-12 ta' Ottubru 2021,

– wara li kkunsidra l-proposta raġunata tal-Kummissjoni tal-20 ta' Diċembru 2017 skont l-
Artikolu 7(1) tat-Trattat dwar l-Unjoni Ewropea dwar l-istat tad-dritt fil-Polonja: 
proposta għal deċiżjoni tal-Kunsill dwar id-determinazzjoni ta' riskju ċar ta' ksur gravi 
tal-istat tad-dritt mir-Repubblika tal-Polonja (COM(2017)0835),

– wara li kkunsidra r-riżoluzzjoni tiegħu tat-12 ta' Settembru 2018 dwar proposta li titlob 
lill-Kunsill jiddetermina, skont l-Artikolu 7(1) tat-Trattat dwar l-Unjoni Ewropea, l-
eżistenza ta' riskju ċar ta' ksur serju mill-Ungerija tal-valuri li fuqhom hija bbażata l-
Unjoni6,

– wara li kkunsidra l-komunikazzjoni tal-Kummissjoni tat-30 ta' Settembru 2020 bit-titolu 
"Ir-Rapport tal-2020 dwar l-Istat tad-Dritt – Is-sitwazzjoni tal-istat tad-dritt fl-Unjoni 
Ewropea" (COM(2020)0580),

– wara li kkunsidra d-dikjarazzjoni tal-Kummissjoni tas-16 ta' Frar 2022 dwar is-sentenzi 
tal-Qorti Ewropea tal-Ġustizzja dwar ir-Regolament dwar il-Kondizzjonalità Ġenerali,

– wara li kkunsidra l-konklużjonijiet tal-Kunsill Ewropew adottati fil-
11 ta' Diċembru 2020,

– wara li kkunsidra r-riżoluzzjoni tiegħu tal-10 ta' Ġunju 2021 dwar is-sitwazzjoni tal-istat 
tad-dritt fl-Unjoni Ewropea u l-applikazzjoni tar-Regolament dwar il-Kondizzjonalità 
(UE, Euratom) 2020/2092 dwar il-kondizzjonalità7,

– wara li kkunsidra d-deċiżjoni tal-Kummissjoni tas-27 ta' April 2022 li tibgħat ittra ta' 
notifika lill-Ungerija li tiskatta l-mekkaniżmu ta' kondizzjonalità tal-istat tad-dritt għall-
protezzjoni tal-baġit tal-UE,

– wara li kkunsidra l-Artikolu 132(2) tar-Regoli ta' Proċedura tiegħu,

billi l-Artikolu 2 tat-TUE jiddikjara li l-UE "hija bbażata fuq il-valuri tar-rispett għad-
dinjità tal-bniedem, il-libertà, id-demokrazija, l-ugwaljanza, l-istat tad-dritt u r-rispett 
għad-drittijiet tal-bniedem, inklużi d-drittijiet ta' persuni li jagħmlu parti minn 
minoranzi. Dawn il-valuri huma komuni għall-Istati Membri f'soċjetà fejn jipprevalu l-
pluraliżmu, in-nondiskriminazzjoni, it-tolleranza, il-ġustizzja, is-solidarjetà u l-
ugwaljanza bejn in-nisa u l-irġiel".

B. billi l-Artikolu 5(3) tat-TUE, jiddikjara li "skont il-prinċipju tas-sussidjarjetà, fl-oqsma 
li ma jaqgħux fil-kompetenza esklussiva tagħha, l-Unjoni għandha taġixxi biss jekk u sa 
fejn, l-objettivi tal-azzjoni prevista ma jkunux jistgħu jinkisbu biżżejjed mill-Istati 
Membri";

C. billi l-Artikolu 7 tat-TUE jistabbilixxi l-proċedura biex jinbdew proċedimenti ta' ksur 
kontra Stat Membru fejn ikun hemm riskju ċar ta' ksur tal-valuri tal-UE stabbiliti fl-
Artikolu 2 tat-TUE;

6 ĠU C 433, 23.12.2019, p. 66.
7 ĠU C 67, 8.2.2022, p. 86.

D. billi bħala organizzazzjoni internazzjonali, l-UE tibqa' marbuta bid-dritt internazzjonali 
u l-QĠUE, qorti bbażata fuq trattat, u, bis-saħħa tal-fatt li l-Istati Membri huma 
firmatarji tal-Konvenzjoni ta' Vjenna dwar il-Liġi tat-Trattati, tibqa' marbuta bir-regoli 
ta' interpretazzjoni u dispożizzjonijiet oħra tal-Konvenzjoni;

E. billi ma hemm l-ebda kompetenza ġenerali fit-Trattati tal-UE li tippermetti lill-
istituzzjonijiet tal-UE jinfurzaw l-interpretazzjoni tagħha tal-istat tad-dritt fl-UE kollha;

F. billi, fis-16 ta' Diċembru 2020, il-Parlament u l-Kunsill adottaw ir-Regolament dwar il-
Kondizzjonalità tal-Istat tad-Dritt, li jistabbilixxi reġim ġenerali ta' kondizzjonalità 
għall-protezzjoni tal-baġit tal-Unjoni f'każ ta' ksur tal-prinċipji tal-istat tad-dritt minn 
Stat Membru; billi sabiex jintlaħaq dak l-objettiv, ir-regolament jippermetti lill-Kunsill, 
fuq proposta mill-Kummissjoni, jadotta miżuri protettivi, bħas-sospensjoni tal-
pagamenti li għandhom isiru mill-baġit tal-Unjoni jew is-sospensjoni tal-approvazzjoni 
ta' programm wieħed jew aktar li għandhom jitħallsu minn dak il-baġit;

G. billi l-allegat objettiv tar-regolament huwa li jipproteġi l-baġit tal-Unjoni minn effetti li 
jirriżultaw, b'mod suffiċjentement dirett, minn ksur tal-prinċipji tal-istat tad-dritt;

H. billi l-QĠUE ċaħdet l-azzjonijiet imressqa mill-Ungerija u mill-Polonja fl-intier 
tagħhom; billi l-Qorti ddeċidiet li l-UE aġixxiet fil-limiti tas-setgħat tagħha u li r-
regolament ma affettwax iċ-ċertezza legali jew ma evitax l-Artikolu 7 tat-TUE;

I. billi ma hemm l-ebda definizzjoni legali fl-UE kollha ta' x'jinvolvi l-kunċett ta' "stat tad-
dritt"; billi l-Kummissjoni, min-naħa waħda, tfittex li torbot lill-Istati Membri mad-dritt 
tal-UE, u tpoġġi lill-Unjoni ġerarkikament fuq l-Istati Membri, filwaqt li, min-naħa l-
oħra, tfittex li tissostitwixxi l-kontenut tradizzjonali tal-istat tad-dritt billi tibni sett 
soġġettiv ta' valuri u prinċipji; billi fil-passat l-UE użat il-proċess ta' allegazzjoni ta' 
ksur tal-istat tad-dritt għal skopijiet politiċi;

billi l-proċedimenti tal-Artikolu 7 tat-TUE ġew istitwiti kontra l-Ungerija fit-
12 ta' Settembru 2018;

K. billi hemm riskju reali li l-Kummissjoni qed tistrumentalizza r-Regolament dwar il-
Kondizzjonalità tal-Istat tad-Dritt kontra l-Ungerija, u stati oħra li jinsistu fuq is-
supremazija tal-valuri tradizzjonali tagħhom u l-interpretazzjoni legali ugwalment 
leġittima tagħhom stess tal-istat tad-dritt; billi dan ir-regolament huwa għodda 
b'saħħitha ta' koerċizzjoni politika li potenzjalment thedded lill-Istati Membri kollha; 
billi l-Kummissjoni turi approċċi differenti fir-rigward ta' Stati Membri oħra, bħal 
Malta;

1. Itenni li l-UE aġixxiet ultra vires fl-adozzjoni tar-Regolament dwar il-Kondizzjonalità 
tal-Istat tad-Dritt, peress li marret lil hinn mis-setgħat mogħtija lilha mill-Istati Membri; 
jinsisti wkoll li r-regolament jikser il-prinċipju taċ-ċertezza legali; jirrifjuta, għalhekk, 
ir-Regolament dwar il-Kondizzjonalità tal-Istat tad-Dritt fl-intier tiegħu; iqis ukoll li r-
Regolament dwar il-Kondizzjonalità tal-Istat tad-Dritt jikser il-prinċipju tal-unanimità 
stabbilit fl-Artikolu 7 tat-TUE u għalhekk jikkostitwixxi ksur tad-dritt tal-UE;

2. Jiġbed l-attenzjoni għall-fatt li d-diversi ġuriżdizzjonijiet legali tal-Istati Membri jorbtu 
definizzjonijiet differenti mal-kunċett ta' "stat tad-dritt" u li din id-diverġenza fid-dritt 

nazzjonali għandha tiġi rrispettata u onorata aktar milli tiġi injorata jew eliminata; 
jenfasizza li teżisti riċerka akkademika wiesgħa dwar id-dritt komparattiv li turi li ma 
hemm l-ebda kunċett unifikat dwar x’wieħed jifhem bi stat tad-dritt; iqis li dan in-
nuqqas ta' kunsens kunċettwali fil-livell tal-UE se jwassal għal inċertezza legali u jiftaħ 
il-possibbiltà ta' interferenza politika, li fiha nnifisha tikkostitwixxi ksur tal-istat tad-
dritt; jistieden lill-Istati Membri kollha jirrispettaw is-separazzjoni tas-setgħat bħala 
aspett essenzjali tal-istat tad-dritt;

3. Jisħaq li kull Stat Membru għandu l-identità nazzjonali u t-tradizzjonijiet kostituzzjonali 
tiegħu stess li huma konformi mal-valuri Ewropej u li dejjem iridu jiġu trattati b'rispett, 
oġġettività u b'kunsiderazzjoni tal-prinċipju tal-ugwaljanza; jissottolinja li l-istat tad-
dritt huwa valur fundamentali għall-Istati Membri kollha; jesprimi tħassib dwar il-fatt li 
l-abbuż tal-kunċett tal-istat tad-dritt għal għanijiet politiċi jeqred il-fiduċja reċiproka u l-
kooperazzjoni sinċiera bejn l-Istati Membri;

4. Jissottolinja li l-ftehim dwar il-baġit ma jistax jintuża ħażin għall-pressjoni politika u 
għar-rikatt tal-Istati Membri; iqis li kwalunkwe sospensjoni tal-pagamenti mill-baġit tal-
Unjoni lil Stat Membru, kif previst bir-Regolament dwar il-Kondizzjonalità tal-Istat tad-
Dritt, tammonta għal arrikkiment indebitu, peress li l-Istati Membri jikkontribwixxu 
għall-baġit tal-UE bil-fehim li jkunu se jirċievu pagamenti min-naħa tal-UE għal dan; 
iqis ukoll li kwalunkwe sospensjoni ta' pagamenti mill-UE għandha twassal biex 
allegazzjoni ta' arrikkiment inġust titressaq quddiem qorti tal-ġustizzja;

5. Jargumenta li l-kondizzjonalità, permezz tat-twassil konkret ta' ittra ta' notifika lill-
awtoritajiet Ungeriżi, b'mod ċar tidher li hija mekkaniżmu ta' sanzjonar flimkien mal-
proċedimenti tal-Artikolu 7, u jippermettu ċ-ċirkomvenzjoni tar-rekwiżiti proċedurali 
stretti ta' unanimità fl-Artikolu 7; jikkundanna l-fatt li l-Ungerija se tiġi kkastigata 
b'mod sproporzjonat f'termini ta' dan il-mekkaniżmu ta' sanzjonar doppju maħluq mill-
UE;

6. Jinnota bi tħassib iż-żmien politiku tal-iskattar tal-mekkaniżmu ta' kondizzjonalità tal-
istat tad-dritt mill-Kummissjoni kontra l-Ungerija, jumejn biss wara l-elezzjonijiet 
parlamentari tagħha li fihom il-partit politiku Fidesz irċieva l-ogħla sehem ta' voti minn 
kwalunkwe partit mill-waqgħa tal-komuniżmu fl-1989;

7. Jesprimi t-tħassib serju tiegħu li l-Kummissjoni qed tippjana li tikkastiga liċ-ċittadini 
Ungeriżi talli vvutaw għall-partit il-ħażin; jenfasizza li l-Kummissjoni m'għandha l-ebda 
dritt li tintervjeni f'elezzjonijiet demokratiċi meta r-riżultati jogħġbuhiex;

8. Jisħaq li l-elezzjoni parlamentari Ungeriża kienet ħielsa u ġusta; jinnota li l-missjoni ta' 
monitoraġġ tal-Organizzazzjoni għas-Sigurtà u l-Kooperazzjoni fl-Ewropa evalwat li "l-
qafas legali jifforma bażi adegwata biex isiru elezzjonijiet demokratiċi", żied jgħid li l-
jum tal-elezzjoni għadda b'mod paċifiku u kompla jirrapporta li l-elezzjonijiet "offrew 
lill-votanti alternattivi distinti u kienu mmexxija tajjeb", b'osservaturi li vvalutaw il-
proċess bħala organizzat tajjeb, ordnat u bla xkiel;

9. Ifakkar li l-kunċett tal-istat tad-dritt m'għandux jiġi definit mill-interpretazzjoni 
soġġettiva tal-Kummissjoni; jiddispjaċih dwar kif ir-rwol tal-Kummissjoni bħala 
gwardjan tat-Trattati ddeterjora, peress li jidher li l-Kummissjoni tagħżel hi liema Stati 
Membri ssegwi wara l-allegat ksur tal-valuri tal-Unjoni u l-applikazzjoni ħażina tal-liġi 

primarja u sekondarja tal-UE;

10. Jistieden lill-Kummissjoni tieqaf tuża Regolament dwar il-Kondizzjonalità tal-Istat tad-
Dritt u l-protezzjoni tal-istat tad-dritt u tad-drittijiet fundamentali biex tagħmel pressjoni 
politika fuq ċerti Stati Membri biex jibdlu politiki approvati demokratikament fi ħdan il-
kompetenza tal-Istati Membri;

11. Jesprimi t-tħassib serju tiegħu li, bħal fil-każ tal-proċedimenti tal-Artikolu 7, se jiġu 
implimentati miżuri skont ir-Regolament dwar il-Kondizzjonalità tal-Istat tad-Dritt biex 
jiżdiedu l-ideali politiċi u biex ċerti Stati Membri jiġu deleġittimizzati;

12. Jinnota li l-UE qed timmira lejn il-Gvern sovran tal-Ungerija b'mod partikolari 
minħabba l-oppożizzjoni tiegħu għall-politika tal-UE dwar il-migrazzjoni u għall-
politiki li jippromwovu l-liberaliżmu soċjetali, u minkejja l-konferma demokratika ta' 
dawn il-politiki wara l-elezzjonijiet ġenerali reċenti;

13. Itenni li l-Istati Membri huma, u jibqgħu, is-sidien tat-Trattati; jappella għal riforma tal-
UE favur Ewropa li tħares is-sovranità u l-identità tan-nazzjonijiet u l-popli Ewropej 
tagħna;

14. Jistieden lill-istituzzjonijiet tal-UE u lill-Istati Membri jabbandunaw il-viżjoni tagħhom 
ta' ċentralizzazzjoni ekonomikament u politikament diżastruża ta' "unjoni dejjem 
eqreb", u minflok jappella għal forma aktar ristretta ta' kooperazzjoni Ewropea li 
tirrispetta l-limitazzjonijiet tal-UE kif stabbilit bit-Trattati eżistenti u li tkun 
f'konformità mal-prinċipji tas-sovranità nazzjonali, id-demokrazija, it-trasparenza, is-
sussidjarjetà stretta u l-obbligu ta' rendikont;

15. Jagħti istruzzjonijiet lill-President tiegħu sabiex tgħaddi din ir-riżoluzzjoni lill-Kunsill, 
lill-Kummissjoni u lill-Gvern u lill-Parlament tal-Ungerija.


